
Raporti Vjetor i Departamentit të Shtetit të Sh.B.A.  
Mbi Trafikimin e Personave, për Vitin 2005 

 
Fjala e Hyrjes  
 
Në fjalën e tij të inagurimit 2005, Presidenti Bush i ripërtëriu shpresat dhe ëndrrat të gjithë 
njerëzve në të gjithë botën të cilët kërkojnë jetë në liri. Ai tha, “Amerika nuk do të pretendojë se 
disidentët e burgosur parapëlqejnë zinxhirët e tyre, apo se gratë e mirëpresin poshtërimin dhe 
robërinë, apo se çdo qenie njerëzore aspiron të jetojë në mëshirën e shtypësve.” Megjithatë, 
miliona njerëzve që bien çdo vit në kurthin e skemave të urryera të trafikimit të punës dhe seksit, 
u mohohet liria. Këto viktima trafikimi privohen nga të drejtat më thelbësore të njeriut, dhe bien 
në skllavëri të ditëve moderne.  Presidenti Bush, Kongresi, dhe populli amerikan janë të 
bashkuar në përpjekjet për të çrrënjosur trafikun e qenieve njerëzore në botë dhe brenda kufijve 
kombëtarë, sepse ky krim global i kundërvihet vlerës universale të lirisë. 
 
Ky Raport i pestë vjetor i Trafikimit të Personave, së bashku me 96 milion USD asistencë anti-
trafikimi që vendi ynë i dha qeverive të huaja dhe organizatave jo-qeveritare vitin që shkoi, tregon 
përkushtimin tonë të fortë ndaj kësaj kauze. Këtë vit, ne përfshimë më shumë analiza vendesh, si 
rezultat i një studimi më të thellë dhe një game më të gjerë burimesh. Ne gjithashtu rritëm mbulimin 
e skllavërisë në punë, sidomos të trafikimit të brendshëm të punës. Puna e detyruar dhe shërbimi i 
detyruar janë tmerrësisht të përhapura, duke përfshirë fshatra të tëra që punojnë për të paguar borxhet 
të vjetra të trashëguara prej brezash. 
 
Raporti i Trafikimit të Personave shërben  për të demaskuar këto aspekte të përbuzshme të trafikimit. 
Ai provokon, lavdëron dhe sfidon. Vendet, duke përshirë Shtetet e Bashkuara, të cilat po merren me 
problemin e tyre të trafikimit, janë frymëzuar për një veprim më të madhe kundër trafikimit të 
qenieve njerëzore si rezultat i kësaj përmbledhjeje unike. Duke e lexuar, shpresojmë se ju po 
bashkoheni me ne në lëvizjen abolicioniste të shekullit 21 për të afruar sa më shpejt lirinë për 
qytetarët më në rrezik të botës. 
 
Sinqerisht, 
Kondoleca Rajs 



HYRJE 
 
Raport i Vitit 2005 mbi Trafikimin e Personave: 
 
Qëllimi i Raportit 
 
Departamenti i Shtetit është i detyruar me ligj që çdo vit të paraqesë përpara Kongresit të 
Sh.B.A. një raport mbi përpjekjet e qeverive të huaja për të eliminuar format e ashpra të 
trafikimit të personave. Ky raport është Raporti i pestë vjetor mbi Trafikimin e Personave (TP). 
 
Ky Raport synon të rrisë ndërgjegjësimin global dhe të nxisë qeveritë e huaja që të ndërmarrin 
veprime të efektshme për t'iu kundërvënë të gjitha formave të trafikimit të personave – një formë 
e skllavërisë e ditëve moderne. Raporti ka përqëndruar gjithmonë e më shumë përpjekjet e një 
numri në rritje vendesh për të ndarë informacion dhe për të ndërtuar partneritete në mënyra të 
reja dhe të rëndësishme për të luftuar trafikimin njerëzor. Një vend që dështon të ndërmarrë 
veprime domethënëse për t'u ngritur në nivelin që përputhet me standartet minimale për 
eliminimin e trafikimit të personave merr një vlerësim negativ në këtë Raport, duke u vendosur 
në "Grupin 3." Një vlerësim i tillë mund të shkaktojë ndalimin e asistencës johumanitare dhe 
jotregtare nga Shtetet e Bashkuara për atë vend. 
 
Në vlerësimin e përpjekjeve të qeverive të huaja, Raporti TP vendos theksin mbi tri pika – 
ndjekjen penale, mbrojtjen, dhe parandalimin. Por një përqasje ndaj trafikimit ku në qendër është 
viktima na kërkon gjithashtu të trajtojmë tri pika të tjera – shpëtimin, rihabilitimin, dhe 
riintegrimin. 
 
Ligji që i udhëheq këto përpjekje, Akti për Mbrojtjen e Viktimave të Trafikimit (AMVT) i vitit 
2000, bën të qartë qysh në fjalinë e tij të parë që qëllimi i luftës kundër trafikimit njerëzor është 
të sigurojë ndëshkimin e drejtë dhe të efektshëm të trafikantëve, të mbrojë viktimat e tyre, dhe të 
parandalojë trafikimin.  
 
Më shumë se 140 vjet më parë, Shtetet e Bashkuara zhvilluan një luftë shkatërruese për të çliruar 
vendin tonë nga skllavëria, dhe për të parandaluar ata që e mbështesnin atë për të mos ndarë 
vendin. Megjithëse shumica e gjerë e vendeve ia dolën me sukses që të eliminonin këtë praktikë 
të sanksionuar nga shteti, një formë moderne skllavërie njerëzore ka lindur si një kërcënim 
global në rritje ndaj jetëve dhe lirisë së miliona burrave, grave dhe fëmijëve. Sot, skllavëria rrallë 
ka sponsorizim shtetëror. Përkundrazi, trafikimi njerëzor shpesh përfshin grupe të krimit të 
organizuar që sigurojnë sasi të stërmëdha parash në kurriz të viktimave të trafikimit. 
 
Dija jonë mbi fenomenin e trafikimit shtohet. Në Raportin e vitit të kaluar, ne përdorëm të dhëna 
të Qeverisë së Sh.B.A. që për herë të parë e ndanin trafikimin e personave sipas moshës dhe 
gjinisë. Këto të dhëna tregonin që, nga numri i vlerësuar prej 600,000 deri 800,000 burra, gra, 
dhe fëmijë të trafikuar nëpër kufij ndërshtetërorë çdo vit, afërsisht 80 përqind janë gra dhe vajza 
dhe deri 50 përqind janë minorenë. Të dhënat gjithashtu ilustrojnë që shumica e viktimave 
ndërkombëtare trafikohen në shfrytëzim seksual tregtar. 
 



Megjithatë, duke qenë se fokusi është mbi trafikimin ndërshtetëror të personave, këto të dhëna 
nuk arrijnë të përfshijnë milionat e viktimave në mbarë botën, të cilët trafikohen brenda kufijve 
të tyre kombëtarë. 
 
Skllavërimi alarmues i njerëzve për qëllime shfrytëzimi për punë, shpesh në vetë vendet e tyre, 
është një formë e trafikimit njerëzor që shpesh është i vështirë të gjurmohet nga larg. Mund të 
mos përfshijë të njëjtat organizata kriminale që përfitojnë nga trafikimi ndërkombëtar për 
shfrytëzim seksual; më shpesh, për shembull, individët janë fajtorë për skllavërimin e një 
shërbyesi vendas apo qindra punëtorë të detyruar dhe të papaguar në një fabrikë. 
 
Në lidhje me shtrirjen dhe shkallën e skllavërisë së ditëve moderne ekziston një gamë e gjerë 
përllogaritjesh. Organizata Botërore e Punës (ILO) – agjencia e Kombeve të Bashkuara (OKB) e 
ngarkuar me trajtimin e standarteve të punës, punësimin, dhe çështje të mbrojtjes sociale – 
përllogarit që ka 12.3 milionë njerëz të skllavëruar në punë të detyruar, punë me punëtorë të 
lidhur, punë të detyruar fëmijësh, nënshtrime seksuale, si dhe nënshtrime të pavullnetshme në 
çfarëdo kohe. Kombësitë e këtyre njerëzve janë po aq të shumëllojshme sa edhe kulturat e botës. 
Disa largohen nga nga vende në zhvillim në kërkim të përmirësimit të jetëve të tyre nëpërmjet 
punëve me shprehi të ulëta në vende më të përparuara. Të tjerë bien viktima të punës së detyruar 
apo të lidhur në vendet e tyre. disa familje u japin fëmijët të rriturve të njohur apo të panjohur që 
premtojnë shkollim dhe mundësi – por i dorëzojnë fëmijët në skllavërim – për para. 
 
Përqasjet konvencionale ndaj trajtimit të punës së detyruar apo të lidhur shpesh përqëndrohen 
mbi përputhjen me konventat ndërkombëtare (p.sh. Konventat 29, 39, dhe 182 të ILO). Këto 
përqasje synojnë të çojnë industritë shfrytëzuese në përputhje me ligjin thjesht duke çliruar 
viktmiat ose duke kërkuar kompensim. Përqasjet ndaj luftës kundër skllavërisë së punës së 
detyruar që mbështeten mbi standartet e punës mund të jenë të dobëta në ndëshkimin e 
punëdhënësve të punëtorëve të detyruar apo të lidhur – të zotëve të skllevërve. Puna e detyruar 
duhet të ndëshkohet si një krim me anë të ndjekjeve penale energjike. Ndërkohë që shumica e 
vendeve të botës e kanë kriminalizuar punën e detyruar, ato bëjnë pak për ndjekjen penale të 
kundravajtësve, pjesërisht për shkak të mungesës së ndërgjegjësimit mbi çështje të punës së 
detyruar mes zyrtarëve ligjzbatues. 
 
Gjatë vitit të ardhshëm, Departamenti i Shtetit synon të përqëndrojë më shumë vëmendje mbi 
robërimin e detyruar dhe manifestimet e lidhura me të. Këtë vit, për herë të parë, një numër 
vendesh janë vendosur në Grupin 3 në radhë të parë si rezultat i dështimit të tyre për të trajtuar 
trafikimin apo punën e detyruar. 
 
Me anë të AMVT, këtij Raporti vjetor, udhëheqjes së fortë, përpjekjeve të përforcuara të 
qeverive, si dhe vëmendjes së rritur nga organizatat ndërkombëtare, OJQtë dhe media, ne po 
shohim një përpjekje globale që po fiton ritëm për eliminimin e trafikimit. Vendet po punojnë 
gjithmonë e më shumë sëbashku për të mbyllur rrugët e trafikimit, për të ndjekur penalisht dhe 
dënuar trafikantët, si dhe për të mbrojtur dhe riintegruar viktimat e trafikimit. Ne shpresojmë që 
Raporti i këtij viti do të frymëzojë njerëzit për të bërë përparim edhe më të madh. 
 

###



SHQIPERIA (GRUPI 2) 
 
Shqipëria është një vend burimi për gratë dhe fëmijët e trafikuar për qëllimet e shfrytëzimit 
seksual dhe punës së detyruar, kryesisht në Greqi dhe Itali, ku shumë viktima më pas kalohen 
tranzit për në Mbretërinë e Bashkuar, Francë dhe Hollandë.  Fëmijët shqiptarë, sidomos romët 
dhe egjiptianët etnikë, vazhdojnë të trafikohen jashtë për lypje të detyruar.  Ekspertët rajonalë 
dhe ndërkombëtarë konsiderojnë se Shqipëria është ulur në mënyrë të ndjeshme si vend tranziti 
për trafikim në Europën perëndimore.  
 
Qeveria e Shqipërisë nuk i përmbush plotësisht standartet minimale për eliminimin e trafikimit; 
sidoqoftë ajo po bën përpjekje domethënëse për këtë.  Qeveria mbeti e përkushtuar për të 
monitoruar dhe parandaluar trafikimin në portet kryesore të vendit dhe arriti ndalime të 
suksesshme.  Sidoqoftë, zbatimi i mjeteve anti-trafikim të Shqipërisë mbetet i pamjaftueshëm 
dhe një fushë kritike shqetësimi. Nevojiten hapa më të mëdha proaktive në fushat e mbrojtjes dhe 
ri-integrimit për të siguruar sigurinë e viktimave.  Përveç përmirësimit të parandalimit për grupet 
e rrezikuara, qeveria duhet të vëjë në zbatim ligje dhe programe që janë në dispozicion.  
Gjithashtu, duhet të trajtohet edhe korrupsioni që ka lidhje me trafikimin. 
 
Ndjekja Penale 
 
Në vitin 2004, Qeveria e Shqipërisë vazhdoi të arrestonte, të ndiqte penalisht dhe të dënonte 
trafikantët.  Gjykatat e saj ndoqën penalisht 132 trafikantë dhe dhanë 121 dënime.  Për t’u 
lavdëruar është fakti që mbi rreth gjysma e dënimeve gjatë periudhës së mbuluar nga ky raport 
ishin mbi pesë vjet dhe 30 trafikantë u dënuan me më shumë se 10 vjet burgim.  Në shtator të 
vitit 2004, qeveria adoptoi legjislacion që përfshin dispozita të gjera gjobitjeje të aseteve civile, 
të cilat kërkojnë që trafikanti i akuzuar të provojë legjitimitetin e burimeve të pasurisë.  
Sidoqoftë, prokurorët ende nuk i kanë vënë në përdorim dispozitat e gjobitjes.  Kufizimet serioze 
në burime dhe korrupsioni mes zyrtarëve qeveritarë vazhdoi të pengonte përpjekjet anti-trafikim.  
Qeveria vazhdoi të hetonte përfshirjen e policisë në trafikim.  Në vitin 2004, katër oficerë policie 
u hetuan për kundravajtje në lidhje me trafikimin.  Qeveria nuk ndoqi penalisht apo dënoi ndonjë 
zyrtar për bashkëfajësi në trafikim gjatë periudhës së mbuluar nga ky raport. 
 
Mbrojtja 
 
Qeveria ofroi disa mjedise dhe personel për të ndihmuar viktimat e trafikimit, dhe drejton 
Qendrën e vet Kombëtare të Pritjes;  OJQ-të kanë edhe dy streha të tjera.  Qeveria ka filluar 
punën për një mekanizëm kombëtar referimi që përfshin organet e zbatimit të ligjit, shërbimet 
sociale, dhe OJQ partnere për të përmirësuar identifikimin fillestar, pritjen, mbrojtjen dhe 
procedurat e ri-integrimit për viktimat e kthyera.  Policia rriti paksa numrin e referimeve ad hoc 
në strehat në Shqipëri përmes IOM-it dhe OJQ-ve.  Policia i referoi 274 viktima Qendrës Vatra, 
një OJQ kryesore në Shqipëri që ofron strehë dhe shërbime ri-intergrimi për viktimat. Bie në sy 
që drejtoritë e policisë kanë hapur strehat e tyre të përkohshme për të strehuar viktimat e 
trafikimit.  Sidoqoftë, rregulloret e nevojshme për zbatimin e masave të mbrojtjes së 
dëshmitarëve të adoptuara në vitin 2003 nuk janë finalizuar ende.  Në vitin 2004, Qeveria e 
Shqipërisë krijoi një program të rivendosjes së dëshmitarëve dhe adoptoi dispozita të veçanta për 



mbrojtjen e viktimave që mundësojnë që dëshmitarët e rrezikuar të rasteve të trafikimit të 
dëshmojnë përmes lidhjes me video në distancë. Programi mbetet i pafinancuar. 
 
Parandalimi 
 
Në vitin 2004, qeveria administroi disa programe parandalimi dhe vazhdoi të mbështetet 
kryesisht te OJQ-të dhe organizatat ndërkombëtare për kryerjen e veprimtarive të tilla.  Ministria 
e Arsimit filloi të përfshinte veprimtari parandaluese në programet shkollore.  Në vitin 2004, 
qeveria adoptoi një Kuadër Strategjik dhe Plan Veprimi Kombëtar të përmirësuar rishtaz, që 
skicon një përqasje të gjerë dhe të fokusuar ndaj trafikimit.  Sidoqoftë, pak aspekte të planit janë 
financuar apo filluar.  Në shkurt të vitit 2005, qeveria gjithashtu finalizoi Strategjinë dhe Planin e 
Veprimit mbi Trafikimin e Fëmijëve.   
 

###  
 


